
AНАЛИЗА НА ПЕРЦЕПЦИИТЕ И СТАВОВИТЕ 
НА МЛАДИТЕ РОМИ НА ТЕМИТЕ РОДОВА 

(НЕ)ЕДНАКВОСТ, ДИСКРИМИНАЦИЈА И 
АНТИЦИГАНИЗАМ  

Ромска Асоцијација за Жени и Млади
Romani Asocijacija Dzuvljenge thaj Ternenge
Roma Women and Youth Association 

ЛУЛУДИ YOUTH
R    MA 

WORKERS

РОМСКИ МЛАДИНСКИ РАБОТНИЦИ ЗА ВИБРАНТНО ГРАЃАНСКО ОПШТЕСТВО 

 Скопје, 2023



The European Commission support for the production of this 
publication does not constitute endorsement of the contents which 
reflects the views only of the authors, and the Commission cannot be 
held responsible for any use which may be made of the information 
contained therein. 

2022-3-MK01-KA210-YOU-000100744

Автор: Кјмет Амет
Уредник: Инес Џемаил
Графички дизајн: Роберт Рустем
2023 година

Фотографија на корица: Adobe Stock

-   2   -



Скопје, 2023

AНАЛИЗА НА ПЕРЦЕПЦИИТЕ И СТАВОВИТЕ 
НА МЛАДИТЕ РОМИ НА ТЕМИТЕ РОДОВА 

(НЕ)ЕДНАКВОСТ, ДИСКРИМИНАЦИЈА И 
АНТИЦИГАНИЗАМ  

РОМСКИ МЛАДИНСКИ РАБОТНИЦИ ЗА ВИБРАНТНО ГРАЃАНСКО ОПШТЕСТВО 

Ментор и автор на извештајот: Кјмет Амет

-   3   -



-   4   -



Содржина

8

10

11

12

32

33

6

За организацијата спроведувач на фокус групите

Методологија 

Целна група и територијална покриеност

Наоди и заклучоци од спроведените фокус групи

Општ заклучок

Препораки

Вовед

-   5   -



Во рамки на проектот „Ромски младински работници за вибрантно 
граѓанско општество“ како една од активностите е спроведување 
на истражување во насока на согледување на нивото на знаење 
и препознавање на дискриминацијата, родовата (не)еднаквост и 
антициганизмот. 

Главната цел на ова истражување е да ги согледа перцепциите на 
младите Роми на прашања од областа на родова (не)еднаквост, 
дискриминација и антициганизам, идентификување на нивните 
предизвици и потреби, како и дефинирање на препораки кои би 
воделе кон унапредување на фактичката состојба кај младите, а и 
генерално во општеството. 

РАЖМ „Лулуди“, за потребите на ова истражување ангажираше 
лице со долгогодишно искуство во спроведување на анализа 
и делување во невладиниот сектор на целните области. 
Експертот беше задолжен за креирање на методологија и план 
на спроведување на истражувањето преку фокус групи со 
млади лица од заедницата, како и подготовка и менторирање на 
младинските работници кои претходно посетија обука за целните 
теми (родова еднаквост, дискриминација, антициганизам и 
фокус групи) во предводење на планираните фокус групи со 
млада ромска популација и прибирање на податоци и наоди за 
потребите на анализата.

Вовед

Во периодот август - септември 2023 година, беа организирани и 
спроведени четири фокус групи со млади припадници на ромската 
етничка заедница, од машки и женски пол, од разни образовни 
позадини и возрасни групи. Фокус групите се спроведоа од страна 
на групата од шест ромски младински работници под менторство 
на ангажираниот експерт, Кјмет Амет, задолжена за менторство на 
младинските работници, спроведување на истражувањето, подготовка 
на анализа од добиените наоди и подготовка на овој извештај.  Целиот 
процес беше поддржан од проектниот тим. 

Истражувањето и подготовката на извештајот е подготвен за време 
на импементацијата на проектот „Ромските младински работници 
за вибрантно граѓанско општество“ , со рег. број 2022-3-MK01-KA210-
YOU-000100744, којшто Ромска асоцијација за жени и млади „Лулуди“ 
од Скопје, Р.С.Македонија  го спроведува во партнерство со Здружение 
на жени Ромки „Освит“ од Ниш, Србија, во рамки на програмата 
Еразмус+ , Клучна Акција 2 - Партнерства за соработка, финансиски 
поддржан од Националната Агенција за европски образовни програми 
и мобилност во Македонија.   Главната цел на проектот е да се зајакнат 
капацитетите на младинските работници во женските ромски 
организации за поголемо влијание врз учеството на младите Роми 
во демократските процеси. 

Специфичните цели на проектот се: 

1) Зајакнати капацитети на ромските младински работници на темите 
родова еднаквост, дискриминација, антициганизам, и 

2) Зголемено учество на младите Роми за поттикнување локален 
одговор за справување со родовата нееднаквост, дискриминација и 
антициганизам. 

Проектот се спроведува во периодот 02.01.2023 - 02.01.2024.

-   7   -



За организацијата спроведувач на 
фокус групите

Ромска асоцијација за жени и млади „ЛУЛУДИ” е невладина, 
доброволна, непрофитна,  непартиска и  независна  граѓанска 
организација базирана во Скопје, а која делува на територијата на 
Република Северна Македонија. Се стреми кон остварување на родова 
еднаквост и заштита на правата на жената – правата на жените Ромки.

Ромската асоцијација за жени и млади „ЛУЛУДИ” е формирана на 
15.06.2001 година, како потреба за промена и како поддршка за 
предизвиците со кои се соочуваат жените Ромки во Македонија, 
вклучително и младите Роми. Дава поддршка и помош на локалната 
заедница за проблемите кои се поврзани со женските права и 
подобрување на животните услови, како и поддршка во образованието 
и едукацијата на младите.

РАЖМ „Лулуди“ се залага за мир, ненасилство, диверзитет и мир. 
Своето работење е засновано на истражување и проценка на 
потребите на членовите на заедницата, дизајнирање активности кои 
се достапни за локалната заедница и се насочени кон одредена целна 
група со јасна и концизна цел.

ЦЕЛИ

 » остварување економски, социјални, културни, граѓански права на 
жената Ромка утврдени со Уставот на РСМ

 » правична застапеност во сите сфери на општествено-политичкото 
дејствување и одлучување

 » промовира почитување на женската личност и интегритет
 » постигнување поголема родова еднаквост и
 » право да избираат и да бидат избрани, вклучително и младите 

Роми.

ВИЗИЈА

Независни, силни и едуцирани жени Ромки и млади Роми, кои се 
застапени и делуваат во сите сфери на општеството, уживајќи ги сите 
политички, родово базирани, социо-економски и образовни права во 
РС. Македонија. 

МИСИЈА

РАЖМ Лулуди е организација двигател на женското ромско движење 
која ги застапува правата на жените и девојките Ромки, го промовира 
социо-економското и политичкото зајакнување на жените и младите, 
како и родовата еднаковост и застапеност во општеството, вклучувајќи 
ја превенцијата на семејното и родовото базирано насилство во РС 
Македонија.

ЗАЛОЖБИ

Решавање на актуелните прашања на жените и младите од ромската 
заедница во областите на социо-економскиот и политичкиот живот, 
елиминирање на сите форми на насилство врз жените, почитување 
на основните човекови права и вредности, создавање услови за 
поголем ангажман во економијата и други области. Понатаму, работи 
на подобрување на социјалната заштита на семејството, здравјето 
и благосостојбата на жените, со акцент на нејзината улога во 
биолошката репродукција и правото на планирање на семејството.

Во септември 2023г., Ромска асоцијација за жени 
и млади „ЛУЛУДИ“ заедно со групата на ромски 
младински работници, спроведе студија со четири 
фокус групи за подобро да ги истражи перцепциите, 
ставовите на младата ромска популација, како 
и нивото на препознавање на дискриминација, 
антициганизам и родовата (не)еднаквост. Фокус 
групите беа водени од страна на младинските 
работници, менувајќи ги улогите на фасилитатор 
и ко-фасилитатор,  т.е., еден фасилитатор кој ќе ја 
води дискусијата и еден ко-фасилитатор кој ќе ја 
следи динамиката на дискусијата, ќе води белешки 
од дискусиите и ќе биде поддршка на фасилитаторот.

Целиот процес се водеше под менторство и 
надгледување од страна на ангажираниот ментор. 
Истите, се водеа и според претходно подготвениот 
Водич за организирање и спроведување на фокус 
групи, исто така подготвен од страна на менторот. 

Како дел од подготовките за реализација на фокус 
групите, менторот подготви анкетен прашалник кој 
содржеше 13 отворени и затворени прашања. 

Методологија 

Поделени во три сегменти согласно опфатените теми: родова 
еднаквост, дискриминација и антициганизам. Учесниците имаа 
можност да одговорат на прашањата  усно или во писмена форма, и по 
секое прашање се одвиваше дискусија. Активното слушање е една од 
најважните алатки што се користи во работниот процес. 

Оваа алатка нагласува некои од техниките што може се применуваат 
во групните дискусии. Поставување на вистинските прашања - за да се 
постигнат посакуваните резултати, важно е да се постави вистинското 
прашање, кое ќе им овозможи на учесниците во групата да дадат реален 
и смислен - квалитативен одговор. Најважниот метод што менторот го 
користи во својата работа со младите е набљудување, потоа оценување 
на нивната работа и резултатите што ги постигнале. Финализирањето 
на целиот процес на менторска работа е евидентирање на резултатите 
од учењето и пишување извештај.

До учесниците на фокус групите беше уредно доставена покана 
за учество, на самите средби им беа презентирани целите на 
истражувањето, дневниот ред, етички кодекс, како и добиена писмена 
и усна согласност за нивно учество и снимање на нивните искази и 
мислења. 

ЦЕЛНА ГРУПА И ТЕРИТОРИЈАЛНА ПОКРИЕНОСТ

Фокус групите беа спроведени со вкупно 26 учесници од различни 
општини на ниво на Скопје, и тоа: Шуто Оризари, Чаир, Центар, 
Кисела вода, Гази баба, Ѓорче Петров. Секоја фокус група се одржа во 
времетраење од 60 до 120 минути, и во секоја една учество земаа од 6 до 
7 учесници, поделени пропорционално според пол, возраст, степен на 
формално образование, и досегашно искуство во граѓанскиот сектор 
како граѓански активисти. 

Вкупен број учесници се 26 лица на возраст од 16 до 32 години, од кои 
16 од женски пол, а 10 од машки пол. Според етничка припадност, сите 
учесници се од ромска етничка припадност. 

-   11   -



Воведно прашање бр.1: Според Вас, колку 
младите се вклучени во преземање 
активности за решавање на актуелни 
општествени проблеми во вашиот 
регион, дали се вклучуваат во граѓански 
организации, иницијативи, младински 
клубови, сојузи, политички партии? 

Генералниот став на учесниците е дека поголемиот 
дел од младите се пасивни во преземање на 
активности да бидат вклучени во општеството на 
различни теми кои ги засегаат нив или мнозинството 
граѓани. Многу мал дел од младите преземаат 
самоиницијативност за вклучување во граѓански 
организации, инцијативи, младински клубови, сојузи 
и слично, како и иницирање на решавање на одредени 
прашања, покренување на активности, младински 
акции и движења за покренување на младинскиот 
активизам и позитивни промени со цел подобрување 
на состојбата и можностите на младите. 

Од вкупниот број на учесници, 19 од учесниците не се 
активни или не членуваат во невладини организации, 
младински клубови, и сл. Како можни причини за 
пасивноста и недоволниот младински активизам 
од страна на младите Роми, учесниците на фокус 
групата ги наведоа следните работи: недостиг на 

Наоди и заклучоци од 
спроведените фокус 

групи

ромска младинска организација, недостигаат младински организации 
и клубови кои што ќе бидат активни и одржливи, организации кои ќе 
имаат иновативност а притоа и финансиска мотивација за младите. 

Исто така, потребни се повеќе младински клубови, и функционални 
општински младински совети. Во дел од дискусиите се напоменува и 
недоволната проактивност и видливост на веќе постоечките општински 
совети на млади и младински клубови. Некои од насочените примери од 
сознанијата на учесниците е општинскиот совет на млади во општина 
Шуто Оризари, како и општинскиот совет на млади во општина Тетово, 
кои како пред скоро време формирани не се доволно проактивни, 
видливи ниту доволно транспарентни. 

Прашање бр.2: Дали сметате дека младите 
честопати се соочуваат со дискриминација?

Најголем дел од учесниците сметаат дека младите честопати се 
соочуваат со дискриминација, и тоа во различни сегменти и области во 
животот, истакнувајќи ги образованието, при вработување и здравство. 
Учесниците од сите фокус групи сметаат дека Ромите почесто се 
соочуваат со дискриминација за разлика од останатите етнички 
заедници, и најчесто се соочуваат со повеќекратна дискриминација 
и дека тоа најчесто се случува поради недостаток на информации, 
едукација за своите права, и нискиот степен на образование кај 
младите Роми. Генералното мислење на поголемиот дел од учесниците 
е  дека поради нискиот степен на едукација, свест и култура кај 
останатите етнички заедници се случува дискриминаторски пристап 
кон ромската заедница. Воедно, меѓудругото поради непристапноста на 
ромската заедница до одредени информации за пристап до одредено 
право, нивната неинформираност дава простор на останатите да 
манипулираат со нив и да им се попречи пристапот до уживање на 
одредено право. 

Имено, учесниците не го оспоруваат фактот дека сите се соочуваат 
повремено со дискриминација и дискриминаторски пристап од 
останатите, но сметаат дека најчесто и многу повеќе Ромите се тие 
кои се соочуваат со дискриминација во однос на останатите етнички 
заедници.   

„Мислам дека младите, ставање во акцент на младите Роми  во 
одредени ситуации се дискриминирани, пред се поради тоа што 
се Роми, потоа повеќе се дискриминирани младите кои се со 
потемна боја на кожа. Мислам дека се дискриминирани во сите 
сфери, и во образование, здравство, социјална, во секоја област се 
дискриминирани, и не само младите воопшто како заедница ромска 
сме дискриминирани на помалку или повеќе видлив начин.“

Еден од учесниците се надополнува на претходните учесници 
укажувајќи дека се согласува со своите соговорници, и притоа додава 
дека дискриминацијата кон ромската заедница постоела во минатото 
а и во сегашноста. Учесникот исто така во дискусијата спроведена, 
сподели свои видувања од неговото работење на терен како активист 
во други помали градови во државата, посочи дека Ромите во 
помалите градови секогаш живеат во поразлични услови за разлика од 
останатите, приморани се да патуваат подалеку бидејќи обично живеат 
подалеку од градот, се соочуваат со потешкотии во однос на или пак 
воопшто немаат пристап до соодветна инфраструктура, канализација, 
чиста вода. И сето тоа придонесува кон отежнување на нивна целосна 
интеграција во заедницата.

„И се очекува од нив да се интегрираат кога не можат своите деца 
да ги пратат во училиште чисти, иако нивните куќи се чисти, дури 
ги одржуваат и повеќе од условите што им дозволуваат, меѓутоа 
самите услови нив ги прават да бидат видени такви од заедницата 
кога ќе се симнат во центарот во градот. Во цела Македонија е иста 
ситуацијата. Целото тоа само по себе си носи дискриминација. И 
младите се најпогодени од тоа, бидејќи некако самиот менталитет 
во семејствата којшто ги поттикнува децата како да размислуваат и 
после кога ќе се појават со ниска самодоверба во училиштата и како 
да се борат со стереотипите, предрасудите и дискриминацијата, тоа 
исто се рефлектира на нивната иднина како ќе се справат со тоа.“ 

Учесникот во своето излагање, посочува дека поголемиот дел од 
Ромите се принудени да живеат понастрана од останатите поради 
дискриминаторскиот пристап што го добиваат од останатите во 
општеството.

„Кога има можност некој да те дискриминира од другите 
националности тоа го искористуваат и тоа го прават. И не е многу 
сменета работата, особено сега со социјалните медиуми уште повеќе 
е видлива со коментарите на говор на омраза, каде коментираат не 
само возрасни туку и млади тинејџери и деца, бидејќи така се учени 
од дома. Ако некој види говор на омраза од родителот потоа и тој 
истото го повторува.“  Во една од фокус групите дискусијата се одви во 
насока на таканаречена и „присилна“ или „наметната“ асимилација, се 
со цел полесно прифаќање од останатите во општеството.

„Постои тој феномен на тие што живеат во населбите, меѓу кои и јас. 
Честопати ми се случи да ми кажат - Ти не си каков нив, ти си поинаков 
од тие Роми. Тие Роми што живеат во „такви“ услови се други Роми 
- Цигани, а ти си Ром што живее со нив. Фактички, колку повеќе се 
асимилира толку повеќе си прифатен, и ти дава и дури и тебе некоја 
моќ како некој што живее во населба да ги хејта останатите Роми. Но, 
стекнав време кога го немам тоа чувство повеќе, но кога си мал и неук 
и ќе те споредат со некој друг Ром којшто живее во приградска населба 
или понастрана од мнозинството,  покажува дека има и поделби и во 
тој дел од страна на не-Ромите кон Ромите“.

Една учесничка го сподели своето лично искуство каде има 
почувствувано дискриминација од други етнички заедници во мешана 
заедница каде што живеела. Оттука се покренува и прашањето кои 
Роми се соочуваат почесто со дискриминација, дали Ромите кои живеат 
помеѓу Роми, или Роми кои живеат со Не-Роми или во мешани заедници?

„Уште како што знам за мене, моите родители сакаа да се преселат 
во Скопје, се размислуваше каде би можеле да се преселиме и 
како најдобра опција беше општината Шуто Оризари. Бидејќи се 
чувствуваше дискриминацијата и од едните и од другите, зошто не го 
познавате јазикот, зошто не учите кај нас од страна на Албанците, а и 
од кај Македонците.“

На истото прашање две учеснички споделија и свој пример за група 
на млади луѓе кои беа излезени во својата населба. Тие беа наречени 
„цигани“ од страна на соседи, поради тоа што беа гласни. 

Исто така ни беше споделен пример од друга учесничка која раскажа 
кога е во автобус на враќање дома од работа и кога во автобусот ќе 
влезе некој што работи со собирање на пластика, наслушнува како 
ги нарекуваат цигани, дека лошо мирисаат и им префрлаат погрдни 
зборови, па дури и започнуваат кавги.

Прашање бр.3: Дали Вие во животот сте се соочиле со 
дискриминација? Доколку да, на кој начин, објаснете?

По поставување на ова прашање, на учесниците им се даде отворен 
простор оние кои сакаат да споделат своја или на некој познаник/чка 
приказна - случај на лична директна дискриминација.  

Еден од учесниците го сподели своето искуство како студент запишан во 
прва година на факултет: „Јас често пати знам да бидам дискриминиран. 
Лично многу пати се соочив со дискриминација. На пример, би сакал 
да да го кажам случајот кога се запишав на факултет. Се запишав 
прва година на Правен факултет, и мене ми требаше 3 месеци да 
се прилагодам со мојата група, односно буквално кога влегував на 
предавања во амфитеатарот седев од левата страна на вториот ред 
сам и позади мене немаше никој, пред мене евентуално еден до двајца 
да седнат кои не се дружеа, а мене фактички ме одбиваа бидејќи јас 
сум бил Ром, сум бил црн и сум бул лошиот што не сакале да зборат со 
мене. Се додека не помина првиот семестар, и не знам некако добив 
шанса да зборувам со некој професор да имам некоја дебата, и со тоа 
да воочат дека воопшто не е на прв изглед така како што изгледам 
и после тоа да ми се приближат и отворено да ми го кажат дека се 
плашеа од мене, се плашеа да зборат, да комуницираат со мене. Би 
сакал да истакнам дека чувството е премногу лошо и не би сакал никој 
ова да го искуси. Од срце ова го кажувам.“ На потпрашањето Зошто 
сам не си седнал напред, со нив? - Одговорот беше дека тие не даваат 
можност да седнеш до нив кога тие веќе комуницираат, се дружат, не ја  
даваат таа можност да им се приклучиш.

Учесничка во една од фокус групите го сподели своето искуство како 
студентка кога патуваше од еден во друг град поради своите студии:  
„Да, во зрел период на мојот живот и првиот обид на дискриминација 
кон мене бил од Роми студенти од Скопје кои сите останати ги 
деградираат како провинцијалци и сметаат дека се конкуренција 

самите на  себе, па дури потоа во животот се соочував со различен вид 
и од различен аспект на дискриминација. Најчеста дискриминација 
имаме во делот на вработување кога на ЦВ-то бараат и слика да видат 
каков е излгедот на кандидатот.“

Еден од учесниците, кои тековно е апсолвент, ја сподели својата 
сторија во периодот кога бил средношколец: „Мене професорка по 
германски ми има кажано Циган, и демек вие сте Цигоња, и тоа беше 
на првиот час во 1ва година така што така постави некој стандард 
за тоа и даде лице на другите да можат и дека е во ред да ме викаат 
така. И беше малку потешко после таков настан да се одбраниш, дека 
тоа не треба така. Нели професорот наместо да каже дека не треба 
така да се викате, вика зошто така Хитлер ве викал така, значи многу 
лоша ситуација. Или пак, ти се викаш Кенан зошто не си во турската 
паралелка. Како да другите да треба да ми кажат каде да сум и каков 
јазик да зборувам, и јас реков јас сум Ром не сум Турчин треба да сум 
тука во оваа паралелка. И да после да од Ром да испадне второто. 
Тоа беше пред повеќе години кога бев во средно, но последиците се 
сеуште присутни. Случајот го пријавив кај педагогот, и службите ја 
казнија професорката со намалување на месечната плата, го повикаа 
мојот татко и при разговор со стручната служба од училиштето, 
татко ми , јас и професорката, професорката се извини изјаснувајќи 
се дека не мислела ништо лошо. Не се извини пред целиот клас. Но 
џабе и да се извини пред целиот клас, кога она веќе го кажала тоа. 
Со дискриминацијата доволно е да ја направиш, после тоа немаа 
враќање. Цело време остануваш обележан. Пример ако  влезе во 
кафич и не му дозволат, му ја рушат самодовербата. Едноставно за 
некои работи нема назад. Мислам дека ова се едно од тие работи 
зошто ние имаме суштински проблеми, на некој начин комплекс да не 
дискриминираат како Роми и постојано да зборуваме за тоа, бидејќи 
реално се случува. Ние зборуваме за тоа, знам дека звучи и досадно, 
дискриминација, предрасуди, стереотипи, но тоа го живееме и тоа го 
гледаме.“

Во двете фокус групи спроведени во општина Шуто Оризари, учесниците 
се изјасниле дека досега не се соочиле со дискриминација. По дадени 
неколку примери на дискриминација од страна на фасилитаторот и 
менторот, воочено е дека младите не се свесни дека досега се соочиле 
со одреден дискриминаторски пристап.

Прашање бр.4: Како препознавате ситуација на 
дискриминација? 

Генерално од сите спроведени дискусии од сите фокус групи е дека 
поголемиот дел од младите знаат што е дискриминација, но тоа знаење 
е површно и се соочуваат со предизвик во препознавање на видови на 
дискриминација, постоечки заштитни механизми и тела во државата, 
како и кои се чекорите и начините за заштита и пријавување. 

Во голем дел учесниците ја препознаваат дискриминацијата како поим 
ја поистоветуваат со неубави работи, малтретирање, лошо однесување 
кон некого (кон лицето кое се дискриминира), прекршување или 
ограничување пристап до одредено право или пристап до одредено 
нешто, искористување или ограничување на други луѓе врз основа на 
нивните колективни идентитети (пол/род, класа, етничка припадност). 
Дел од учесниците на фокус групата во Ѓорче Петров се изјаснија дека 
тие препознаваат доколку некој е наречен „Циган“ или доколку на 
некое место за вработување, примат било кој друг, наместо Ром кој се 
пријавува на тоа работно место, а има подобри квалификации од тој 
што е примен. Но, на потпрашањето Дали знаат кои форми постојат на 
дискриминација“ - Тие не можеа да дадат одговор бидејќи не знаат кои 
се форми на дискриминација постојат. 

Младите од фокус групата во Шуто Оризари генерално ја препознаваат 
дискриминацијата, еден од примерите посочени се е дека 
дискриминацијата се манифестира преку одредено однесување кое 
води кон нарушување на одредено право кое ни следи, влевање на 
несигурност. Но, воочено е дека кај младите недостига подлабоко 
познавање на дискриминацијата и формите на кои истата се 
манифестира, како и начини на препознавање. Во дискусијата која се 
водеше, единствено се зборуваше за дискриминација според етничка 
основа, укажувајќи на форма на дискриминација која ја препознаваат. 

Од дискусијата спроведена во фокус групата со млади кои се активни во 
граѓанскиот сектор, сите учесници можат и знаат да препознаат ситуација 
на дискриминација. Она што дел од нив споделија свое видување за 
младите и нивното ниво на препознавање случај на дискриминација, 
истакнувајќи дека многу мал број од младите знаат да препознаат форми 
на дискриминација, вклучително и говорот на омраза. 

Како дел од предизвиците поради кои е потешко младите да ја 
препознаат дискриминацијата е недоволната едукација, недоволна 
информираност, но исто така и стереотипите и превртена слика за 
ромската заедница  кои се изградени и наметнати од самото општество 
и другите етнички заедници со години наназад што се толку длабоко 
всадени кај некои граѓани од ромската заедница што веќе и ги 
прифатиле како дел од нивниот идентитет. „...веќе сите тие фрази кои 
што се користеле против нас Ромите, веќе и ние ги припивме.“

Еден од учесниците истакна дека постои и дел од младите кои 
препознаваат ситуација на дискриминација, но не знае како да се 
справат со истата ситуација ниту како да реагираат соодветно, ниту пак 
да пријави. Особено се случува на социјалните мрежи каде доста често 
се случува говор на омраза со навредливи коментари, кои најчесто 
водат и кон меѓусебен конфликт. Исто така посочи и на случаеви каде 
институциите при пријавен случај на говор на омраза не постапуваат 
соодветно и навремено, укажувајќи и на тоа дека на некој начин поголем 
приоритет за покренување постапка при говор на омраза имаат оние 
лица кои се јавни личности. 

Една учесничка изјави дека: „Потребно е да има обуки повеќе, 
повеќе работилници, да работат со нив и да им се објасни што 
точно е дискриминација. Треба на пример, не само на младите и на 
возрасните, бидејќи помладите учат од повозрасните, мислам дека 
требаа да има повеќе кампањи за освестување, да се сфати која е 
нашата националност, многу има непознавање. Мислам дека, тоа да 
се согласиш  да те нарече некој циган и да речеш да јас сум циган е 
непознавање на твојата култура, традиција, на твоите корени, на тоа 
што си ти. Мислам дека тоа недостига. Не само на младите, воглавно 
за цела заедница зборам.“

Различни ставови се истакнаа за тоа дека младите кои што живеат во 
општина каде што нема или мал е бројот на граѓани од други етнички 
заедници потешко препознаваат дискриминација и препознавање на 
дискриминација во затворен тип, додека дел од учесниците сметаат 
дека потешко препознаваат оние кои живеат во население кое што 
е составен од повеќе етнички заедници. Учесник кој го поддржува 
првиот став вели:  „Тие се затворени во општината и се изолирани 
од другите националности, и поврзани се само со ромско население 

и мислам дека за нив потешко е да препознаат дискриминација  и 
препознавањето на дискриминација во затворен тип, они се соочуваат 
можеби со дискриминација но не толку да се каже дискриминација како 
дискриминација. Они допрва доколку продолжат со своето образование  
они допрва се соочуваат со вистинска дискриминација. Не знаат да прават  
разлика помеѓу поимите. Има доста случаеви кога они мислат дека се 
дискриминирани од страна на професори Роми, во однос на оценувањето, 
ставање пониски оцени, зборувам еве за конкретни случаеви, и сега кога 
преминуваат во другата страна на Скопје се соочуваат со вистинската 
дискриминација и допрва сознаваат што е дискриминацијата всушност.“
Додека учесничка со спротивниот став вели, „Луѓето што живеат во 
други градови или во мешано население, тие всушност не знаат 
што е дискриминацијата бидејќи кај нив е почесто таа позитивна 
дискриминација, многупати се вели Ти не си како другите, јас сум 
ја почувствувала таа дискриминација бидејќи сум била единствена 
Ромка во средно училиште. Потоа кога сум отишла на факултет тогаш 
сум разбрала што е дискриминацијата. “

Прашање бр.5: Дали реагирате на некој начин (при 
случај на дискриминација) 

Во дискусијата водена со учесници од Шуто Оризари заклучокот е дека 
најчесто младите не реагираат поради страв од другите, поради недостиг 
на поддршка доколку за одреден случај на дискриминација ќе се побунат 
сметаат дека нема кој да ги заштити и навистина да им помогне.

Една учесничка во една од фокус групите, сподели дека со разговор, 
објаснување на страната која има дискриминаторски пристап дека тоа 
не е во ред, со укажување дека ќе се пријави

„ Да, реагирам со што им се обраќам на луѓето кои се дискриминаторски 
настроени им објаснувам дека имаат предрасуда и дека станува збор 
за дискриминација. Се поврзувам со законот за слободно изразување 
мислење итн... замолувам да си ја признаат грешката и наведувам 
дека постои независен орган Комисија за антидискриминација и 
дека дополнително ако се продолжи со навреди и предрасуди ќе се 
постапува правно.“

-   20   -



Прашање бр.6: Дали знаете каде и на кој начин може да 
пријавите случај на дискриминација?

Поголемиот дел од младите знаат дека постојат одредени механизми и 
начини, но не знаат точно кои, исто така не ги препознаваат целосно 
видовите на дискриминација, како што се полова, вознемирување, 
итн. Ги препознаваат единствено невладините организации, ромски 
активисти и дел од ромските медиуми како начин за пријавување 
на случај на дискриминација. Во однос на дали постојат одредени 
институции и закони, младите не се запознаени кои се институциите 
и механизмите за пријавување случај на дискриминација. Помалку од 
половина од учесниците се изјаснија дека само слушнале дека постои 
закон за заштита од дискриминација, само 7 од учесниците спомнаа 
дека може да се пријави со претставка до одредени државни тела како 
Комисијата за спречување и заштита од дискриминација на Република 
Северна Македонија (КСЗД) и Народен правобранител, 2 од учесниците 
го спомнаа и Министерството за правда како можна институција каде 
може да се пријави случај на дискриминација.  

Еден учесник во дискусијата спроведена сподели свои сознанија од 
своето работење како активист во граѓанскиот сектор: „Мислам дека 
луѓето се плашат да пријават дискриминација. Мислам дека знаат дека 
им е нарушено некое право, меѓутоа поради околностите во кои што 
живеат, дали им зависи платата или да се поврзани со некоја политичка 
партија, па се плашат да не им се ускрати одредено право како 
социјално, гарантирана минимална парична помош, или други некои 
права. Тие мислат дека ако се побунат за некој таков случај, за нивното 
дете или за нив, дека ќе ги изгубат тие права или дека ќе ги избркаат 
од работа.“ Воедно, беа споменати и случаеви каде ученици од основно 
образование од ромската заедница се соочувале со дискриминација и во 
училиштата, претежно од страна на наставниците. 

Учесник сподели дека смета дека младите препознаваат кога се 
навредени врз основа на етничка припадност, и верува дека дел се 
бунат кога ќе се најдат во дискриминаторска средина или пристап, 
меѓутоа многу од случаевите не се процесираат до крај бидејќи најчесто 
ја повлекуваат пријавата и го прекинуваат процесот. Како причини за 
истото, споменати се стравот да не се доведат во уште потешка ситуација, 
да не изгубат одредено право или пристап до одредена услуга, губење на 

работно место. „Бидејќи многу  е тешко да одиш до крај, секогаш некој 
ќе дојде и ќе ти каже чекај сега не смееш тоа да го правиш затоа што ќе 
има последици, не можеш ти туку така да одиш и да не пријавиш, кој 
си ти да одиш и да не пријавиш - тоа е некоја генерално мое мислење. “

Останатиот дел од учесниците се изјаснија дека во секој случај реагираат, 
се бранат вербално себе или кога дискриминацијата е направена кон 
друга Ром/ка, но има моменти кога не реагираат, се обесхрабрени, или 
пак во некои случаи не реагираат за да не навредат иако тие самите се 
навредени и повредени, односно иако одредено лице ги навреди и/или 
повреди, не сакаат истото да го направат. Поголемиот дел од учесниците, 
во најчест случај се обесхрабрени да реагираат на одреден случај на 
дискриминација, па ниту да пријават, бидејќи досега не слушнале 
дека некој пријавен случај на дискриминација од страна на ромската 
заедница бил со позитивен исход, што води кон ниска самодоверба, 
немање храброст за покренување на акција и пријавување на случај на 
дискриминација или ускратување на одредено право или пристап до 
одредена јавна услуга. Оттука се истакнува дека постои недоверба во 
институциите. Младите не се чувствуваат дека нивната заедница, ниту 
државата е подготвена да им пружи на младите сигурност и поддршка.  
Еден учесник посочи дека смета дека дел од ромската заедница се бунат 
кога има дискриминација, но тоа бунење е залудно, и најчесто не се 
решава проблемот.  

Прашање бр..7: Дали досега сте слушнале за 
терминот „Антициганизам“? Дали знаете што е 
„Антициганизам“?  

Од вкупниот број на учесници само 12 се изјаснија дека слушнале и го 
познаваат терминот „антициганизам“, но не се целосно сигурни во 
неговото значење. Од поголемиот број на учесниците одговорот беше 
негативен, тие не знаат што е тоа, дел не го знаат и етимолошкото 
значење на зборот „Циган“.  Терминот антициганизам го поврзуваат со 
дискриминација врз Ромите, како нешто против Ромите, кога некој ги 
навредува Ромите. 

Прашање бр.8: Што според вас е „Антициганизам“?

Согласно одговорите добиени од претходното прашање, поголемиот 
дел од учесниците не можеа да дадат одговор на ова прашање. Но, се 
свесни дека потребна е дополнителна едукација : „Сметам дека ако сега 
се преземе некоја мерка, понатаму ќе ни биде подобро. Бидејќи ако 
сега не се направи нешто, додека сме млади, понатаму кога ќе бидеме 
возрасни ќе ни биде многу потешко.“

„Дефинитивно се согласувам дека треба повеќе едукација да се прави 
на оваа тема. Сме го слушнале многупати досега во последно време, но 
на попрост начин да се објасни е многу покомплексно прашање бидејќи 
антициганизмот претставува дискриминација кон Ромите, сето тоа што 
е навредливо за Ромите, зборот циган, целата таа дискриминација, 
угнетување, навредување, неможност за остварување на човековите 
права во сите области, почнувајќи од образование, вработување, 
здравство, итн.“

Останатиот мал дел од учесниците кои се изјаснија дека имаат некое 
познавање на терминот антициганизам и неговото значење, посочија 
дека во нашата држава потребно е повеќе да се работи и да се 
актуелизира ова прашање. Исто така сметаат дека антициганизмот треба 
да е законски регулирано, на некој начин како што е регулиран говорот 
на омраза, со цел да се воведе систем на заштита и превенција, како и 
соодветно казнување при секое несоодветно однесување. Како еден 
добар пример и пракса е посочена државата Шпанија која има воведено 
закон за антициганизам, тука е спомнат и Исмаел Кортез - пратеник 

во Шпанија, од ромска етничка припадност, кој има голем удел во 
промените во законските регулативи во Шпанија со цел унапредување на 
статусот на ромската заедница. Исто така, еден од учесниците укажа дека 
има потреба најпрвин да се врши едукација на оваа тема меѓу ромската 
заедница, и паралелно кај институциите. 

 „Антициганизмот треба да е законски регулирано, да се знае дека не 
може туку така да навредиш некого. Не само тоа, антициганизам нели 
има општо значење и како начин на однесување спрема останатите, не е 
само да кажеш циган туку и начинот на којшто ги третираш, ги исмејуваш 
и ги користиш културолошките позадини на тоа што значи да си Ром 
или циган, и е многу комплексно како термин, малку покомплексен да 
се докаже од страна дека всушност се работи за навреда  врз расна или 
национална основа доаѓа во антициганизмот. И знам дека на европско 
ниво се прават напори ова да се покрене внимание за тоа, меѓутоа 
мислам дека сеуште е многу рано сите земји да се освестат.“

Една од учесничките се обиде да го појасни терминот со следните зборови: 
„Според мене антициганизмот е кога има директна предрасуда, 
непријателство или дискриминација која е насочена директно кон 
Ромската заедница.“

Прашање бр.9: Според Вас, според што се разликуваат 
мажите и жените?

Одговорите на учесниците се дека жените и мажите се разликуваат 
според пол, полови органи, хормоните, репродуктивен систем, во 
општеството постои промена на улогите. 

Еден од учесниците кажа дека мажите имаат повеќе физичка сила, 
додека една учесничка посочи дека се разликуваат според начинот на 
размислување - нивото кај жената е на повисоко ниво на рационално 
размислување и донесување одлуки. Една учесничка се изјасни дека 
жените имаат повеќе права од мажите. Нејзината изјава беше поддржана 
од страна на уште двајца учесници од машки пол. 

Една од учесничките вели дека не се разликуваат во ништо. 

Прашање бр.10: Според Вас, дали момчињата и 
девојките имаат иста положба во општеството?

Една од учесничките се изјасни со следнава изјава: „Ние (жените и 
мажите) ги имаме истите права законски, но ние жените не ги уживаме 
истите права. Жените честопати се дискриминирани, пример во 
вработувањето постои поделба на работата или работните позиции 
- некоја работа се мисли дека е само за мажи, а некои работи дека се 
само за жени. На пример, во средно медицинско училиште, има струка 
медицинска сестра и кога одат машките на тој смер, прво што ќе 
помислат другите е што ќе работат машкиве, што ќе прават тие таму, 
што ќе бидат? Во тоа е дискриминацијата, има работи кои се мисли 
дека мажите ги можат а жените не, и обратно има работи кои се мисли 
дека жените само ги можат а мажите не. Или во однос на семејството, 
мажите ги уживаат повеќето права од жените, жените се најчесто 
дискриминирани дека се жени и стереотипите дека они треба дома да 
чистат,  да готват, да перат, да чуваат деца, да не одат на работа и сл.“
Еден учесник не се согласува со претходната говорничка, велејќи дека 
генерално кај Ромите менталитетот или традицијата е таква -жената да 
седи дома и да ги врши домашните обврски. Но сум видел и такви жени 
кои што градат куќи, што глетуваат, и сл. 

Голема дебата се разви помеѓу учесниците околу традиционалните 
практики во однос на родовите улоги. Се посочи дека за разлика од 
минатото (од времето на нивните баби и дедовци) кај младите има 
промена во размислувањето на „традиционалната“ поделба на родовите 
улоги во ромското семејство, но сепак сеуште постои и мнозинството 
и од младите се на некој начин и потиснати од тие традиционални 
практики кои се вкоренети и долго време практикувани за да може 
еден млад член во семејството да ги искорени потребно е повеќе време 
за да може да се пренесе од генерација на генерација. Исто така има 
промена и во поставување на приоритетите кај младите. Кај поголемиот 
дел образованието им е како највисоко поставен приоритет, наспроти 
честата практика на предците каде што највисок приоритет беше 
основањето на семејство па дури и на возраст под 18 години. 

„Законски рамноправни сме сите, но гледаме според традиционално 
мислам дека не сме рамноправни, има многу бариери - ти си машко, ти 
си женско, машкото може до 12 да шета, женското не смее, до 9-10 треба 

да се врати дома. Има разлики. Не се рамноправни.“ 

„Општествено немаат иста положба. Гледајќи од аспект на раководни 
позиции, од аспект на еднаква плата иако се има раководна позиција, 
па дури и на оние пониско хиерархиски позиции, гледајќи и од 
аспект на колку треба да се потруди жената за да стигне до одредено 
професионално и кариерно ниво во однос на мажите, гледајќи од 
аспект во домаќинството, итн.“

„Нема еднаквост. Тоа базично се состои на она традиционално 
општество. Ние сме такво поднебје каде што се е испреплетено - 
религија, култура, начинот на живеење, различни вредности помеѓу 
Ромите и не-Ромите, а кај Ромите е многу поголем гапот на еднаквоста 
помеѓу мажите и жените. “

Во една од фокус групите, еден од учесниците спомна дека многу 
често се врши дискриминација и нееднаков третман кон жените за 
разлика од мажите, при интервју за работа преку индиректно или 
директно поставување прашања на жената кандидатка за работа околу 
нејзините идни планови во планирање на семејство, дали планира да 
остане бремена, итн., додека истите тие прашања не се поставуваат на 
кандидатите за работа од машки пол. 

Една учесничка сподели свое мислење дека на некој начин постојат 
„машки“ и „женски“ работи, дека жените готват, а на нивно отсутво 
мажите прават неред. Дел од нив се согласија на промена во врска 
со ова, дел од нив не се согласија. Поголемиот дел од младите сметаат 
дека критериумите кои работодавачите ги поставуваат не треба да 
бидат засновани на полови и/или родови основи, туку критериумите 
треба да бидат соодветно на потребното работно искуство, вештини, 
квалификации. 

Прашање бр.11: Дали досега сте слушнале за терминот 
„родова рамноправност и родова еднаквост“?

Сите учесници одговориле позитивно, слушнале за родова рамноправност 
како термин и сметаат дека е потребна родовата еднаквост помеѓу мажите 
и жените во општеството. Како еден даден пример дека се случуваат 
позитивни промени во општеството по ова прашање е дека девојчињата 

стануваат се позаинтересирани за добивање на возачка дозвола за 
разлика во минатато, гледано од една нивна ретроспектива. Исто така, 
еден добар дел сметаат дека девојките се водат со ставот стапувањето 
во брак да биде во подоцнежните години во нивниот живот, со цел да 
се образуваат, да патуваат повеќе, да се развијат професионално и да се 
вработат за да опстојат на свои нозе. 

Но, родовите улоги во семејството, жената останува одговорна за 
извршување на домашните обврски, и поголемиот дел од учесниците 
сметаат дека тоа е поради разликите кои ги има помеѓу мажите и жените. 
„За разлика од порано кога жените не работеа многу, сега помладите 
жени работат и сакаат да работат и придонесуваат дома, а дополнително 
и ги извршуваат домашните обврски. “

Учесниците споделија свои размислувања и ставови дека постојат 
семејства каде обврски во домот се поделени меѓу сите членови во 
семејството, но во поголемиот дел иако сите членови и машки и женски 
работат некаде (без разлика вклучени во формална или неформална 
економија), по враќање од работните часови во домот сепак сите 
домашни обврски околу домаќинството се на терет на жената, иако и таа 
финансиски придонесува во домот (јадење, пиење, чистење на домот). 
И таа пракса е влезена во некоја “традиционална норма“ - мажите да 
работат, да се вратат дома и да им биде спремно јадење, да им се испере 
облеката од страна на жените, а жените кога ќе се вратат од работа да ги 
завршат и сите домашни обврски (перење, пеглање, чистење на домот, 
подготовка на храна, итн).

На прашањето „Дали тоа треба да се смени“ - учесничките од женски пол 
едногласно сметаат дека оваа “традиционална норма на распределба на 
домашните обврски“ треба да се смени барем до некоја мера. Нивниот 
став беше поддржан од страна и на учесниците од машкиот пол, со 
исклучок на неколкумина од нив. 

Прашање бр.12: Според Вас, зошто е потребно во 
општеството да има родова рамноправност?

На ова прашање, во сите фокус групи се отвори голема дискусија и се 
покажа дека младите се заинтересирани да говорат на оваа тематика. 
Поголемиот дел од учесниците сметаат дека уште повеќе треба да се 
работи за да се постигне родова еднаквост помеѓу мажите и жените. 

Ставот на една од учесничките е дека истовремено треба и младите и 
повозрасните да работат на себе, да се едуцираат и надградуваат, само 
на тој начин би можело да се достигне комплетна еднаквост. „Пример, 
сега ние дома сме малце помодерни да кажам, и ќе излезеш надвор 
соседите ќе те оговараат. Така што, тие двајца што ќе одат напред ќе 
се чувствуваат немоќни и обесхрабрени поради неприфатеноста од 
заедницата (од општеството, соседите), па ќе речат ајде да се вратиме 
пак назад за да бидат прифатени. И цело време така наназад ние цело 
време така функционираме. „Традицијата“ цело време не влече назад. 
Истото се случува и кај машките и кај женските.  Има еден таков вграден 
систем на размислување што цело време се врти - што направиле мајка 
ми и татко ми, така и јас и брат ми и сестра ми треба. “

Едно од работите кои беа опфатени во дискусиите се традиционалните 
практики во едно семејство, притоа дел од учесниците посочија дека 
во најголем случај постарите членови на семејството прават притисок 
врз младите во однос на основање на семејство, вработување, а тоа 
практично води кон традиционалните норми на родови стереотипи и 
традиционална поделба на родовите улоги. 

Позитивно е што голем дел од младите гледаат позитивно на постоењето 
на родова еднаквост помеѓу мажите и жените, и сметаат дека е потребно 
да се работи на тоа да се постигне родова еднаквост помеѓу мажите 
и жените во сите области како при вработување, работни позиции, 
професии, како и при родовите улоги во едно семејство. Дел од младите 
иако се пораснати во традиционални патријархални семејства, гледаат 
на еднаквата поделеност на родовите улоги како позитивно нешто што 
треба да се практикува во секое семејство и во сите заедници. 

Еден учесник се изјасни дека самодовербата е клучна за да се излезе од 
тој т.н вграден „традиционален“, патријархален систем на размислување 
и нееднаква поделеност на улогите во едно семејство и дека секој 

еден член од семејството има право сам да одлучува и да се почитува 
неговата/нејзината волја. Друг учесник смета дека за едно семејство да 
функционира многу полесно ќе биде ако мажот придонесува финансиски 
во домот и оди на работа, а жената е дома, не работи и се грижи за домот 
и домаќинските работи. 

Во текот на дискусијата со учесниците во Шуто Оризари, често пати од 
страна на учесниците од машки пол се изјаснуваа дека да тие се за родова 
еднаквост помеѓу мажите и жените, дека и жените треба да ги уживаат 
сите права како и мажите, се согласни дека доколку жената сака во ред е 
да работи и да придонесе во семејството, но сепак домашните обврски во 
домот и грижата за децата треба да ги врши жената,  мажот како сопруг-
партнер може да помогне некогаш во однос на домашните обврски но 
во голема мера жената - сопругата е таа која што треба да ги спроведува 
сите домашни обврски околу домот, децата и семејството. Додека пак, 
учесничките од женски пол, не се согласни со тоа и силно веруваат дека 
обврските во домот може да се поделат подеднакво. 

Учесничка се изјасни со следниов став: „ Ако жената готви дома, може и 
мажот да готви - тоа не е некоја филозофија голема“ 

Една од учесничките смета дека жените и мажите подеднакво треба 
да учествуваат и да имаат придобивки од спроведените активности 
и постигнатите цели во сите области. Во најголема мера од добиените 
одговори и развиената дискусија, увидено е дека повеќе би имало 
позитивни отколку негативни работи доколку постои родова еднаквост 
помеѓу жените и мажите.

Дел од истакнатите позитивни работи: 

 » Позитивен развој, унапредување на општеството и заедниците.
 » Пофункционално општество и средина.
 » Машките ќе научат да готват, пеглаат, чистат, да се самоодржуваат
 » Концептот на родителство би се покренало на повисоко ниво.
 » Иста вклученост на сите членови во едно семејство.
 » иста вклученост на двата родители во одгледување на децата.
 » мажите и жените ќе имаат еднаков пристап и можности. 
 » Ќе има позитивни промени во семејството од  финансиски поглед.

Дел од истакнатите негативни работи:

 » Намалување на наталитетот поради преголеми обврски на жената.
 » Зголемување на обврските на жената.
 » преголеми очекувања и од девојчињата и од момчињата, дека она 

може се да постигне, да биде мултитаскинг во се.
 » Нема да одиме напред.
 » Ќе има проблеми во семејството: ќе има цело време караници 

кој колку дома придонесува, кој колку се посветува на децата во 
семејството.

„Позитивни работи би имало повеќе. Мислам дека позитивно би 
било ако се работи на тоа да има вистинска родова еднаквост во 
општеството. И некако цел тој концепт на родители би се покренало 
на поголемо ниво, на поголема одговорност на таткото, затоа што не 
сме веќе неандерталци - таткото да оди да лови, а мајката да го чува 
племето со десет деца во шатор и ако дојде некое животно или не знам 
што, да се заштити и да лови мажот или групата мажи племенски да 
заштитат некого.“

Една од учесничките посочи дека не се согласува со ставот на некои од 
соговорниците во однос на наталитетот дека би се намалил, укажувајќи 
и на мајчинството дека секоја една жена првично има право сама да се 
одлучи дали сака да стане мајка или не. Од тој аспект дека жената треба 
да се поддржува таа да оствари се. 

Потоа додава: „Тука е погрешното сфаќање каде што голем дел на 
луѓе кои се против родовата идеологија и сето тоа сметаат дека 
феминистките се борат да ги надминат мажите, значи не, далеку е од 
тоа. Ние се бориме да имаме исти права како и мажите. Во домашните 
обврски, ако мажот смени сијалица, можам и јас да ја сменам таа 
сијалица...во таа насока. А тоа што беше кажано дека ќе се зголемат 
обврските, не, ние и за тоа се бориме. Целта е мажите и жените да се 
еднакви на таа трка низ животот.“

-   30   -



„Би имало многу позитивни работи. Иако сметам дека до некаде тука сме, 
нема некоја огромна разлика, во одредени работи постои нееднаква 
родова рамноправност. Доколку се вовоеде родова еднаквост би 
било позитивно за сите, иако мислам дека тоа многу тешко дека ќе се 
спроведе, бидејќи општеството ни е такво што мислам дека треба да се 
сменат размислувањата и ставовите на луѓето и општеството, воглавно 
на мажите.“

Младите Роми  самите тие и/или нивни познаници од истата 
етничка припадност се имаат соочено со дискриминаторски 
пристап барем еднаш во животот, а некои и повеќепати. 
Воглавно, младите ја препознаваат дискриминацијата по 
етничка припадност, но согледано е  дека препознавање 
на други форми на дискриминација и на индиректната 
дискриминација е на прилично ниско ниво. Многу мал дел од 
младите се запознаени со заштитните мерки и регулативи кои 
постојат во државата, како и постоечките алатки и начините 
на пријавување на дискриминација. Младите Роми немаат 
доверба дека институциите би ги заштитиле соодветно при 
дискриминација, па поради тоа честопати се обесхрабрени 
да говорат кога некое право им е ускратено. Присутен е и 
страв доколку пријават случај на дискриминација ситуацијата 
ќе се влоши и може да ги засегне и останатите членови од 
семејството. Исто така наметнатите општествени притисоци 
кон младите Роми ја рушат нивната самодоверба и храброст 
во посегнување кон повисоки лични цели, самоградење и 
просперирање. Поради тоа потребно е повеќе да се работи на 
личниот развој, нивно охрабрување и подигнување на нивото 
на самодоверба, критичкото размислување како и едукација 
за човековите права. Од спроведените дискусии е согледано 
дека младите немаат познавање на терминот антициганизам 
и неговото значење. Охрабрувачки е тоа што се мотивирани и 
свесни за потребата од едуцирање на оваа тема. Истовремено 
не треба да се занемари и нивната препорака за едукација 
на другите етнички заедници што би допринело до поширок 
мултикултурализмот и меѓусебна почит: права и идентитети. 
Учесниците истовремено ја нагласиле и потребата за промена 
на личното однесување, размислувањата со цел намалување 
на дискриминацијата. Позитивно изненадува и сознанието 
дека голем дел од младите Роми гледаат позитивно на родова 
еднаквост помеѓу мажите и жените, и сметаат дека е време 
да се прекршат стереотипи и сфаќања за родовите улоги. Во 
оваа насока, потребна е континуирана едукација за родовата 
еднаквост помеѓу мажите и жените како на младата така и на 
повозраснатата популација. 

Општ заклучок

 » Соработка на КСЗД и невладиниот сектор во промоција 
на човекови права и закони за заштита на човекови 
права

 » Едукација на младите на темите дискриминација, 
антициганизам и родова еднаквост помеѓу жените и 
мажите, и формирање на група на млади едукатори кои 
понатаму ќе вршат едукација на останатите млади од 
различни етнички заедници, како и на повозрасните.

 » Водење кампањи за едукација и подигнување на свеста 
околу антидискриминација кон ромската заедница, 
како и промовирање на антициганизмот кај ромската 
заедница, институциите, во училиштата. 

 » Дополнителна едукација за родова еднаквост помеѓу 
жените и мажите, кај младите но и кај повозрасните, 
со цел прекршување на постоечките „традиционални“ 
родови стереотипи.

 » Поголема информираност од страна на КСЗД кај 
ромската заедница за нивното работење, како и 
едукација за начините на остварување на нивните 
права и постоечките механизми за пријавување на 
случаеви на дискриминација.

 » Властите и државните институции поинтензивно да 
делуваат и да се дадат напори за превенција, заштита 
и спречување на дискриминацијата и сегрегација, како 
и борба против антициганизмот во сите области во 
општеството, особено во образовните и здравствените 
институции, и во областа на вработување. 

 » Делување на институциите во насока придобивање 
на довербата кај младите, преку спроведување 
на закони за обезбедување ефективна примена и 
соодветно казнување и преземање мерки на секој 
случај на дискриминација кон ромската заедница, 
како и секое дејствие и говор на омраза мотивирани 
од антициганизмот. Вклучително и воведување 
законско правно препознавање и регулирање на 
антициганизмот.

 » Спроведување активности со млади Роми во насока 
на зголемување на нивната самодоверба, критичко 
размислување, справување во конфликтни ситуации. 

Препораки

